
Անհրաժեշտությունը: «Բնակելի տարածքներ նվիրելու մասին» նախագծի (այսուհետ՝ Նախագիծ) մշակումը պայմանավորված է Ֆինանսատնտեսական նախարարական կոմիտեի 2025 թվականի մարտի 14-ի նիստի թիվ ԿԱ/82-2025 արձանագրության 15-րդ կետի հանձնարարականով և նվիրատվության ենթակա այն բնակելի տարածքների նվիրատվության գործընթացի շարունակականության ապահովմամբ, որոնք համապատասխանում են 2025 թվականի դեկտեմբերի 25-ի N 1957-Ն որոշման 6-րդ կետին (այսուհետ՝ Կարգ): Նախագծի ընդունման արդյունքում կլուծվի ոչ միայն ՀՀ քաղաքացիների բնակապահովության խնդիրները և կբարելավվի բնակչության սոցիալական պայմանները, այլ նաև բնակիչների մոտ խթաններ կառաջացնի հանրակացարանային տարածքների պահպանության և ընթացիկ վերանորոգման հարցերը լուծելու գործում:
Ընթացիկ իրավիճակը և խնդիրները: 
Ի կատարումն 2025 թվականի մարտի 14-ի ֆինանսատնտեսական նախարարական կոմիտեի նիստի N ԿԱ/82-2025 արձանագրության 15-րդ կետով տրված հանձնարարականի՝ 2025 թվականի ապրիլի 17-ին Վարչապետի աշխատակազմում անցկացվել է աշխատանքային քննարկում, որին մասնակցել են՝ ՀՀ վարչապետի աշխատակազմի, ՀՀ պաշտպանության նախարարության (այսուհետ՝ Նախարարություն), ՀՀ արդարադատության նախարարության ու ՀՀ տարածքային կառավարման և ենթակառուցվածքների նախարարության պետական գույքի կառավարման կոմիտեի ներկայացուցիչները:
[bookmark: _GoBack]Քննարկման արդյունքում, որպես խնդրի լուծման առավել ողջամիտ տարբերակ (Դիլիջան քաղաքի Զինավան-2 հասցեում գտնվող թվով 18 բնակելի տնակների սեփականաշնորհում) առաջարկվել է՝ ՀՀ կառավարության 2024թ. դեկտեմբերի 19-ի Պետական սեփականություն հանդիսացող գույքի նվիրատվության և նվիրաբերության ու պետական, բյուջետային հիմնարկների տնօրինության տակ գտնվող հանրակացարանային բնակելի տարածությունների նվիրատվության և հանրակացարանային բնակարանային ֆոնդի սեփականաշնորհման կարգերը հաստատելու և Հայաստանի Հանրապետության տարածքային կառավարման և ենթակառուցվածքների նախարարության պետական գույքի կառավարման կոմիտեին նվեր ընդունելու  լիազորություններ վերապահելու մասին N 2037-Ն որոշմամբ հաստատված 3-րդ հավելվածում կատարել համապատասխան փոփոխություններ: Ելնելով վերոգրյալից՝ Նախարարությունը գրությամբ դիմել է ՀՀ վարչապետի աշխատակազմ և խնդրել  համապատասխան հանձնարարությունը ՀՀ տարածքային կառավարման և ենթակառուցվածքների նախարարության պետական գույքի կառավարման կոմիտեին սեղմ ժամկետում ՀՀ կառավարության որոշման նախագիծ նախապատրաստելու, որի աշխատանքներին Նախարարությունը կցուցաբերի անհրաժեշտ աջակցություն։ Արդյունքում համապատասխան հանձնարարականի հիման վրա, ինչպես նաև պետական սեփականություն հանդիսացող բնակելի տարածքների նվիրատվության միջոցով բնակության վայրի խնդիր ունեցող անձանց կենսապայմանները բարելավելու, պետական գույքի օգտագործման արդյունավետությունը բարձրացնելու նպատակով, նաև հաշվի առնելով, այն որ ՀՀ կառավարության 2024 թվականի դեկտեմբերի 19-ի N 2037-Ն որոշման հիմնական նպատակը՝ մեկ միասնական իրավական ակտի միջոցով նվիրատվության և նվիրաբերության դեպքերի կազմակերպումն է՝  մշակվել և օրենսդրությամբ սահմանված կարգով ընդունվել է « Հայաստանի Հանրապետության կառավարության 2024 թվականի դեկտեմբերի 19-ի N 2037-Ն որոշման մեջ լրացումներ և փոփոխություն կատարելու մասին» ՀՀ կառավարության   2025 թվականի օգոստոսի 21-ի N 1180-Ն որոշումը։ 
Նշված նախագծի մշակման համար հիմք է հանդիսացել նաև այն հանգամանքը, որ Դիլիջան քաղաքի Թբիլիսյան խճուղի (Զինավան-2) հասցեում բնակվող բնակիչների մի մասն անցած շուրջ 3 տասնամյակների ընթացքում անձնական միջոցներով վերանորոգել են իրենց կողմից զբաղեցրած բնակելի տարածությունները, դարձել են կոմունալ ծառայությունների բաժանորդներ, սակայն չեն համապատասխանել ՀՀ կառավարության 2007 թվականի մարտի 7-ի N 384-Ն որոշմամբ հաստատված կարգի պահանջներին, դիմել են ՀՀ վարչապետին` խնդրելով նշված բնակելի տարածություններն անհատույց սեփականության իրավունքով նվիրատվության կարգով տրամադրել իրենց։ 
Վերոնշյալ փոփոխություններից և համապատասխան փաստաթղթերի հավաքագրումից հետո մշակվել է բնակելի տարածքների նվիրատվության նախագիծը, որը համաձայնեցվել է Նախարարության հետ։ 
Նախագծով առաջարկվում է Հայաստանի Հանրապետության պաշտպանության նախարարության հաշվեկշռում հաշվառված՝ Հայաստանի Հանրապետության Տավուշի մարզ, Դիլիջան քաղաք, Թբիլիսյան խճուղի 8 հասցեում գտնվող բնակելի տարածքները նվիրել փաստացի բնակվող քաղաքացիներին։ 2025 թվականի հոկտեմբերի 15-ին  ՀՀ տարածքային կառավարման և ենթակառուցվածքների նախարարության Պետական գույքի կառավարման կոմիտե (այսուհետ` Կոմիտե) են մուտքագրվել տվյալ քաղաքացիների դիմումները՝ իրենց կողմից զբաղեցրած բնակելի տարածքներն իրենց նվիրելու խնդրանքով: Ղեկավարվելով Կարգի պահանջներով՝ Կոմիտեն նախապատրաստել է 17 բնակելի տարածքների բնակիչների՝ իրենց կողմից զբաղեցրած բնակելի տարածքներն իրենց նվիրելու մասին ՀՀ կառավարության որոշման նախագիծ: 
Ընդհանուր հաշվով Նախագծով առաջարկվում է 61 անձի  (17 ընտանիք)  նվիրել 17 բնակելի տարածք:
Տվյալ բնագավառում իրականացվող քաղաքականությունը։ Տվյալ բնագավառում իրականացվող քաղաքականությունը սոցիալական և կենցաղային խնդիրների լուծումն է:
 Կարգավորման նպատակը և բնույթը: Կարգավորման նպատակը բնակելի տարածքների նվիրատվության գործընթացի կազմակերպումն է:
Նախագծի մշակման գործընթացում ներգրավված ինստիտուտները և անձիք: Նախագիծը մշակվել է Կոմիտեի կողմից:
Ակնկալվող արդյունքը: Նախագծի ընդունմամբ պայմանավորված ակնկալվող արդյունքը բնակչության բնակարանային խնդիրների լուծումն է:
Լրացուցիչ ֆինանսական միջոցների անհրաժեշտությունը, Պետական բյուջեի եկամուտներում և ծախսերում սպասվելիք փոփոխությունները: Նախագծի ընդունման կապակցությամբ լրացուցիչ ֆինանսական միջոցների անհրաժեշտություն չկա, պետական և տեղական ինքնակառավարման մարմինների բյուջեներում ծախսերի և եկամուտների ավելացում և նվազեցում չի նախատեսվում:
Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին տեղեկանք: Նախագծի ընդունումն այլ իրավական ակտերում փոփոխություններ կատարելու անհրաժեշտություն չի առաջացնի: Միջազգային պայմանագրերով ստանձնած պարտավորությունների հետ համապատասխանեցված է:
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ:Նախագիծը բխում է ՀՀ կառավարության 2021 թվականի նոյեմբերի 18-ի Հայաստանի Հանրապետության կառավարության 2021-2026 թվականների գործունեության միջոցառումների ծրագիրը հաստատելու մասին թիվ 1902-Լ որոշման 96-րդ կետի (նախկին 97) պահանջներից՝ բնակչության սոցիալ-տնտեսական խնդիրների լուծում, այդ նպատակով պետական սեփականություն համարվող հանրակացարանային տարածքների նվիրատվության և սեփականաշնորհման գործընթացի ավարտում։
